
75

Ghe stava ûn cappo in mezo a lô; ma quello

O paiva a ogni conseggio e a ogni sûccesso

Alieno e indifferente derrê a ûn vello,

Che alzâ a-i profani non ëa mai concesso;

Mentre quelli streppella-Macciavello

Davan êuggiæ de raggia e de dispresso

A mille eroi, che pe divisa in dosso

Aveivan a camixa de cô rosso.


76

Qualla[sic] falange generosa e ardia

Bersaggio allôa de rea persecûzion,

A vantava mostrando a geografia,

Çitando a testimonio a so nazion,

Che per e so fadighe a monarchia

A raddoggiava in gloria e in estenscion:

Ma pagava l'invidia e l'egöismo

De cattiva monæa tanto eroismo!


77

Ricco de gloria, poveo de tesoi,

D'aia marziale e venerande forme

Un Grande ä vista compariva poi,

O quæ ô s'indovinava a l'ûniforme

Pe-ô conduttô de quelli mille eroi:

Comme ûn lion accucciôu, che pâ ch'ô dorme,

Tranquillo allôa, perchè in t'ûn pê ferio,

In t'ûn'isoa deserta ô l'ëa in retio.


78

Assettôu in sciä pôtroña in sciô cuscin

D'un sgambello ô pösava ô pê fâsciôu;

O l'aveiva dappresso ûn tavolin

Con ûn stivâ in ta scarpa pertûzôu;

E uña balla de ciongio gh'ëa vixin,

E sotto questo distico stampôu:

« Tale la monarchia diè guiderdone

A chi aggiunse al suo serto due corone ».

